
ሰንበት ዘጠል 

ሓምለ 27 2017 ዓ.ም.(8/3/2025) 

መዝሙር፡ በሰንበት ቦአ ኢየሱስ ምኵራቦሙ ለአይሁድ ምህሮሙ ወይቤሎሙ አክብሩ 
ሰንበትየ… ኢየሱስ ብሰንበት አብ ቤተ ጸሎት አይሁድ አተወ፥ ሰንበተይ አኽብሩ እናበለ 
መሃሮም፥ ብሰንበት አጋንንቲ አውጽኤ፥ ብቓሉ ንለምጻማት አንጽሔ፥ ብሰንበት አብ 
ምድሪ ጡፍ ኢሉ ጭቃ ገበረ ብጥፍጣፉ ንዕዉር አሕወየ ዘራእን ዓጻድን ብሓንሳብ 
ምእንቲ ክሕጎሱ አብ ኵላ ምድሪ አብ ኵላ ወገን አብ ዘድሊ ቦታ ዘበለን ንደመናታት 
ዝናብ ከውርዳ አዘዞም። ምድሪ ከአ ርእያ አመስገነቶ፥ ባሕሪ ድማ ሰገደትሉ እናበለ 
ጎይታና ኢየሱስ ክርስቶስ አብዚ ምድሪ እዚ ከሎ ምሕረት ይገብር ከምዝነበረ ሕጂ ከአ 
ንዓና ካብ ሕማም ሓጢአት ከሕውየና ከም ዝኽእል የዘኻኽረና።   

 ንባባት፡ 1ቆሮ 10፡1-14፥ ያዕ 3፡1-9፥ ግ.ሓ. 27፡27-34፥ ማቴ 8፡17-27።          

ምስባክ፡ የዓርግ ደመናት እም አጽናፈ ምድር፥ ወገብረ መብረቀ ለጊዜ ዝናም፥ 
ዘያወጽኦሙ ለነፋሳት እመ ዛግብቲሆሙ።  

ወርኂ ሓምለ ናይ ጠልን ዒፍዕፍታን ደመና ዝናምን ጊዜ እዩ። እዋኑ ንባህሪ ንተፈጥሮ ብብዙሕ መገዲ 
ክትርኢ ዝዕድም እዩ። በረኸት አምላኽን ህያባት ተፈጥሮን ዓይኑ አፍጢጡ ክትርኢ ብግሁድ እትርእየሉ 
እዋን እዩ። ቤተ ክርስትያን ነዚ አብ መንፈሳዊ ሕይወትና ክሕግዘና ኢላ ዝተፈላለየ አስማት እናሃበት 
ሰንበት ዘደመና፥ ዘጠል፥ ዘነጎድጓድ፥ ዘዘርእ፥ እናበለት ክነስተንትን ተዘኻኽረና። ሰንበት ዘጠል ፍሉይ 
ዝገብሮ ጠለት ናይ ተስፋን ሕይወት ምልክት፥ ናይ መጻኢ ዕድል ብፍላይ ብምህርቲ ዝሕብር እዩ፥ በዚ 
ኸአ አብ አምላኽ እምነት ገርካ ንሰማይ ቋሕ አቢልካ እናመስገንካ ናትና ይበሎ እናበልካ ክተመስግን 
ዝግድድ ፍሉይ ጊዜ እዩ። ብአንጻሩ ነቕጺ ናይ ሞትን ተስፋ ቍርጸትን ክኸውን እንከሎ አይንፈትዎን 
ዓቕልና ነጽብብ ንምህለል ንጽሊ መብጽዓ ንአቱ፥ አደታት ካብ ደብሪ ናብ ደብሪ እናኸዳ ይጽልያ። 
ጠለት ግን ተስፋን ሓጎስን ስለ ዝህበና ወግሐ ጽብሐ ተብስፋናን ሓጎስናን እናዓበየ ይኸይድ። ጥሉል ነገር 
ኲኖ እቲ እትርእዮ ርኢኻ ክትክእል ዝሕግዝ እዩ። እዚ ሰንበት እምብአት በዚ ባህርያዊ ግልጸት አቢልና 
ንመልእልተ ባህርያዊ ህያባት አምላኽ ርኢና አብ አምላኽ ንመለስ።  

ማቴዎስ ወንጌላዊ አብ ገለ እዋን ኢየሱስ ንሰባት ክርከብ ኢሉ ይኸይድ ከም ዝነበረ ይነግረና።አምላኽ 
ንነፍሲ ወከፍና በብእዋኑ አብኡ ክምለስ ምስኡ ክንከውን ኢሉ አብ ዘሎናዮ ይመጽአና፥ እቲ ጸገም 
አምላኽ ምሳና ከምዘሎ ሓሲብና ክንልወጥ ይደልየና። አብ ሓደ እዋን አባግዕ ጓሳ ከምዘይበለን ኮይኖም 
ስለ ዝተራእይዎ ደንጊጹ አፍቂርዎም ክሓልየልም ተረኺቡ።አብ ናይ ሎሚ ወንጌል ግን ካብኦም ክፍለ 
ካብቲ ጽቕጥቅጥ ክሕድሕን ኢሉ አብ ስግር ባህሪ ክኸዱ ነጊርዎም። 

አብዚ ጫውጫታን ህውከትን ዝመልኦ ዓልም ህድእ ዝበለ ጊዜን ኩነታትን የድልየና እዩ። ዘመና 
ብምህዋኽን አርከበሉ እናበልካ ንርእስኻ ረሲዕካ ከም ማሺን እትሰርሓሉ እዋን ኢና ዘሎና። ሰባት 16፥ 
18 ሰዓት ገለ ኸአ 24 ዝሰርሑ አለዉ። ዕረፍቲ ዝሰአነ ሰውነት ክሓርቕ ከንጸርጽ ትርእዮ፥ በዚ ኽአ አብ 
ገዛ ሰላም የልን ሓዳር እውን ከም ግቡእ አይከይድን ሰብአይን ሰበይትን ከይተረአኣዩ ዝሓልፍዎ ጊዜ 
ውሑድ አይ ኮነን ቆልዑት ንወለዶም ዝርእዩሉ ጊዜ ውሑድ እዩ፥ ስለዚ ክንሃድእ ዘገም ኢልና ክንከይድ 
የድልየና አሎ። ኢየሱስ ሎሚ ነዚ የስተምህረና። 



ኢየሱስ አብስግር ባሕሪ ክኸዱ ዝነገሮም ህዝቢ ክልተ ዓይነት ሰባት ይውክሉ። 1. እቶም ናይ ብሓቂ 
ትምህርትን ምሕዋይን ዝደልዩ፥ማለት ምሉእ እምነት ገሮም ቃሉ ክሰምዑ ንሱ ልኡኽ አምላኽ ኢሎም 
ስለ ዝአምኑ ክሰምዕዎ ልቦም ከፊቶም ኩሉ ውራዮም ሓዲጎም ዝስዕብዎ። እቶም ካልኦት ከአ በቲ 
ብዛዕብኡ ዝብሃል ሰሚዖም ክዕዘቡ ብዙሕ ድለትን ተገዳስነትን ዘይብሎም፥ እምነቶም ምስ ጥቕምን 
ባህልን ንአይ ይጥዓመንን ዝመልአ። ኢየሱስ በዞም ብዙሕ ዘይግደሱ ክሓልፉ ዘላገሱ ብዙሕ አይግደስን 
እዩ፥ ምኽንያቱ አብ ኢየሱስ ዘለዎም ተገዳስነትን እምነት ሱቕ ኢሎም እዮም እዚኦም ነቶም ብሓሶት 
ናይ ኢየሱስ ኢና ዝብሉ ይውክሉ። ብአፎም ጎይታይ ጎይታይ ይብሉ ብልቦም ግን ናይ ካልእ እዮም። 
ነዚኦም ክረኽቦም አይደልን እዩ። ዝረኽቦም ነቶም ልቦም ከፊቶም ክሰምዑ ክምሃሩ ዝደልዩ እዩ።  

ብዝተመሳሳሊ ሓደ ካብቶም አብኡ ዝነበሩ መምህሪ ሕጊ ቐሪቡ መምህር ናብ እትኸዶ ዘበለ ክስዕበካ 
በሎ፥ ከምዘሎ ክትርእዮ ከሎኻ ሓቂ ዘልኦ እዩ ዝመስል ኢየሱስ ግን ኵነታቱ ስለ ዝፈልጥ ወዃሩ 
ጕድጓድ አለወን አዕዋፍ ሰማይ ድማ ሰፈር አለወን ወዲ ሰብ ግና ርእሱ ዜጸግዓሉ እኳ የብሉን በሎ።  

ተኸታሊ ኢየሱስ ምዃን ብኹሉ ከምኡ ምዃን እዩ፥ ሓንቲ ዘይብልካ ምዃን እዩ፥ ኩሉ ዘለካ ንአምላኽ 
ምምስጋን እዩ። ከምቲ አብቲ እምባ ከስተምህር እንከሎ ዝበሎ ንክልተ ጎይቶት ክተገልግሉ አይክአልን 
እዩ። ምስ ኢየሱስ ምዃን ማለት ወላ ሓንቲ ዘይብልካ ንኹሉ ሓዲግካ ምስዓብ፥ ሓንቲ ናተይ ትብሎ 
ዘይብልካ ዋሕስካ አምላኽ ገርካ ሕይወት ምምራሕ እዩ። ብሓጺሩ ቅድሚ ንኢየሱስ ምስዓብካ ነቲ 
እትገብሮ ሕሰብ፥ ቅድሚ ምኽታሉ ክትከፍሎ ዘሎካ ዋጋ ሕሰብ፥ ንምድራዊ ሕይወተይ ቀንዲ ይጠቕመኒ 
እዩ ዝበልካዮ ክትሓድግ ክሓተካ እዩ።  

ኢየሱስ ብስምዒት ተበሊዖም ቀልጢፎም ዝልዓሉ ወይ ቀልጢፎም ዝጠልሙ ክስዕብዎ ዝደልዩ አይደልን 
እዩ። ነቶም ብግዝያዊ ስምዒት ተሰሚዕዎም ክስዕብዎ ዝደልዩ አይደልዮም እዩ። ንሱ ዝደልዮ እቶም 
ብልቦም ተረዲእዎም ብሎም ዝደልይዎ እዩ ዝደሊ።አብ ማቴ 10፡38 እቲ መስቀሉ ፀይሩ ደድኅረይ 
ዘይስዕብ ንአይ አይበቅዕን እዩ ይብለና።አብ ሉቃ 14፡26 ከአ ንኹሎም መቕርብና ሓዲግና ክንስዕቦ 
ይሓተና። ከምኡ አብ ማቴ 19፡21 ኩሉ ዘሎና ንድኻታት ሂብና ክንስዕቦ ይደሊ። ንሱ ዝብለና እው 
ልብኻ አባይ ገጹ እዩ ዝጎዪ ዘሎ ግን ነዚ ጥራሕ ኢካ ኢኻ እተፍቅረኒ ማለት በቲ ግዝያዊ አብ ልብኻ 
ዘሎ ስምዒት ጥራሕ ወይስ ኲንኡ ዝኸይድ ፍቕሪ አሎካ/ኪ።  

ንሓደ ዓቢ ጉዳይ ክአቱ ዝቕረብ ሰብ ዝአክል ምስንዳውን ምሕሳብን የድልዮ፥ ንአብነት ቃል ኪዳን 
ዝአስር፥ ንነውሕ መገሻ ዝኸይድ፥ ንክህነት ዝአቱ ምስትውዓልን ንእትገብሮ ፈሊጥካ ዝአክል ምሕሳብ 
የድሊ፥ ምኽንያቱ አብ መንጎ ከየብሰልካ ከይትሓድጎ። አብ ገዳም ዝረአኽዎ አብ ድሮ ክህነቶም ሓሳቦም 
ዝቐየሩ፥ ኩሉ ዓመታት ተጓዒዞም አብ መጨረሻ ኩሉ እናተጸበየ እንከሎ አይአትዎን እየ ዝበሉ አለዉ። 
ምርጫ ሕይወት ስለ ዝኾነ ከቢድ እዩ፥ ሸለል ኢልካ እትአትዎ አይኮነን። ኢየሱስ ናቱ ክንከውን ወሲና 
ተረዲእና እምበር ብስምዒት ተላዒልና ክንአትዎ የብልናን።  

እቲ መምህር ሕጊ ነቲ ዝተባህሎ ተቐቢልዎዶ ነጺጉ እንፈልጦ የብልናን አድላዪ እውን አይኮነን 
ክንፈልጦ፥ ዘድልየና እቲ ኢየሱስ ዝሃቦ መልሲ እዩ። ኩሉ ኢየሱስ ዝበሎ ዝተጻሕፈ ንሕና መታን 
ክንሰምዕ እዩ። እሞ ነዘን ቃላት ምስ ሰማዕኩ እንታይ ተሰሚዑኒ? ምርጫ ንኢየሱስ ምምራጽ ወይ 
ንኻልእ ነገር ምምራጽ አብ ዝብል ነየናይ መሪጸ። ወይስ ንኽልቲኡ ብሓደ ክሕዞ እኽእል እየ? ክልቲኡ 
ድየ ክሕዝ ዝደሊ? 

ካልእ ሓደ ካብ ደቀ መዛምርቱ ኸአ ጎይታይ ከይደ ነቦይ ክቐብር አፍቅደለይ እሞ ድሕሪኡ ክስዕበካ 
እናበለ ሓተቶ። ከም ሕቶ ክንርእዮ ከሎና ዝስማዕ ክግበር ዘለዎ ነገር እዩ። ኢየሱስ ግን አብ መልሱ 
ጨካንን ሕርቃን ዘለዎ እዩ ዝመስል ስዓበኒ ደአ ምውታትሲ ምውታቶም ይቕበርዎም ኅደጎም ኢሉ 
መሊስሉ።ብዙሓት ሊቃውንቲ ክትርጉምዎ ከለዉ እዚ ሰብአይ ዝነብሮ ዝነበረ ሕብረተሰብ አብ ኃጢአት 



ዝነብር ዝነበረ እዩ፥ ስለዚ ካብኡ ውጻእ እዩ ዝብሎ ዘሎ፥ ወላ አብኡ ዘይተቐብረ እንተሎ፥ ምኽንያቱ 
ሎሚ ካብዚ ኃጢአት እንተ ዘይወጻእካ ንኹሉ ጊዜ አይክትወጽእን ኢኻ እዩ ዝብሎ ዘሎ። ካብ 
ክርስትያናዊ ግብኡ ዝገብሮ ዝዓግት ክህሉ አይክእልን ንማለት እዩ።ጽንኩር ውሳኔ ክንወስድ አብ ዘድልዮ 
እዋን ወሰንቲ ክንከውን፥ ነግር አምላኽ ን ሰብን ፈሊና ክንክእል።    

ነዚ ኢየሱስ ዝበሎ ብኽልተ መገዲ ክንርድኦ ንኽእል። ብሓደ ወገን እዚ ሰብ ንኢየሱስ ምኽታል ከጽንሖ 
አብኡ ክሳብ ዝመውት ክጽንሕ እሞ ምስ ሞተ ቀቢሩ ድሕሪኡ ክስዕብ እዩ ዝብል ዘሎ። እንተኾነ 
ተኸታል ኢየሱስ ምዃን ማለት ሓደስቲ ስድራ መጅማርያን ሓዲስ ግድነታት ምእታውን እዩ። እቲ ሰብ 
ነብኡ አይቕበር ማለት አይ ኮነን እንታይ ድአ ማዕረ ማዕሪኡ አድለይቲ ነገራት ቀዳምነታት ልዕሊ ዝኾነ 
ነገር ክውሃቦም ዝግባእ ነገራት አለዉ። አብዛ ሓዳስ ስድራ ሰማያዊ አብኡ ሓደ ካብቶም አባላት ዝኾነ 
ብዝቀዳምነት ዝውሃቦም ዝያዳ ግድነታት ዘድልዮም ነገራት አለዉ።ብኻልእ አዘራርባ ኢየሱስ ዝብለና ዘሎ 
ክንስዕቦ ድሕሪ ኾና ዝኾነ ቅድመ ኩነት እነቕርቦ የብልናን። ንኢየሱስ ዝስዕብ ምሉእ ኩልንትናኡ ሂቡ 
ብምሉእ ናቱ ዝኸውን እዩ። ክስዕበካ እየ እንተ ኾነ ኢልና እነቕርቦ ቅድመ ኩነት ክህሉ አይግባእን። 
ብኹሉ ምስ ተሰናደኹ ክስዕበካ እየ ዝብል መልሲ አይኮነን። ከምቶም ቀዳሞት አርድእቲ ስዓበኒ ምስ በለ 
ዝሰዓብዎ ከምኦም ክንከውን እዩ ዘድሊ።  

ብኻልአይ መገዲ ንቃላት ኢየሱስ ክንርድኦ ዘሎና መጸዋዕትኡ እንታይ ዓይነት ሕይወት ክነብር ከምዘሎና 
ዝጽውዕ እዩ። እቶም ናይ ገዛ ርእሶም ድለትን ስምዒትን ሰምዖም ብኸምኡ ሕይወቶም ክመርሑ ዝደልዩ 
ብመንፈስ ምዉታት እዮም። ሙታን ሙታቶም ክቐብሩ ሕደጎም ንስኻ/ኺ ግን ንአይ ስዓብ።አብ 
ባህልታት ሕብረተሰብ ወላ ስርዓት ቀብሪ ቦትኦም ብሓቂ ፍሉይን አድላይን ቦትኦም አልኦም። ንኢየሱስ 
ግን አብ መንግስቲ አምላኽ ዝግበር መጸዋዕታ አብቶም ዝልዓሉ ክቡር ዋጋ ዝሓቱ ዋጋ ዘልኦም ነገራት 
ዘድሃበ እዩ። ንተከታሊ ክርስቶስ ግዝያዊ ዓለማዊ ነገራት አይንታዩን እዩ።  

ንነገራት ከከም ግብኦም ክንስርዖምን ክንምልሰሎምን ይግባእ። ንኢየሱስ ክንስዕን እንተ ኾነ ንጹርን 
ተባዕን ተወፋይነት ይሓትት። እዚ ኽብሃል እንከሎ ናይ ሰብ ዘይኮነ ዘይትርድኦ ነገራት ምግባር ማለት 
አይኮነን። ጴጥሮስን እንድርያስን ጃልብኦምን ሰከዐታቶምን ሓዲጎም ምስ ሰዓብዎ ድሕሪኡ ኢየሱስ አብ 
ገዝኦም ተመሊሱ ንሓማት ጴጥሮስ ዓሶ ሓሚማ ንዝነበረት ከሕውያ ንርእዮ (ማር 1፡23-31)።ስለዚ 
ንኹሉ ሓድኩም ስዓቡኒ ዝብል ትርጉሙ ካብ ስድራኻ ውጻእ ማለት አይኮነን።   

አብ ቅድም ዘመናት አብ ገለ ማሕበራት ገዳማውያን አብ ቀብሪ ወለዶም ክሳተፉ ይፍቀድ አይነበረን፥ 
እንተ ኾነ ሎሚ ከምኡ አይኮነን ተቐይሩ እዩ፥ ምቕያሩ ቅኑዕ ክአዩ እዩ። ልክዕ ከምኡ እንከሎ 
መጸዋዕታ ኢየሱስ ሎሚ እውን ምሉእ ተወፋይነት ይሓትት። ክልተ ልቢ ሒዝካ ንኢየሱስ ምስዓብ 
አይክአልን እዩ።  

እምብአር በዚ ሰንበት ዘጠል ልብና ንአምላኽ ከፊትና ምሉእ እምነት ገርና ናቱ ንኹን። ጸጋን በረኸትን 
ጠለትን ክራማት ገሩ ዓድናን ዓለምናን ሰላም ፍቕሪ ምትሕልላይ ዘውርድ ጊዜ ይሃበና።  

ብሩኽ ሰንበት። 

ኣባ ንጉሠ ፍሥሓ።   


